
135/2021 EBAZPENA, ABENDUAREN XX(E)KOA, INFORMAZIO PUBLIKOAREN SARBIDERAKO EUSKAL BATZORDEARENA 

Espedientea: 2021/000435

[bookmark: _GoBack]Gaia: Xxx andreak aurkeztutako erreklamazioa, zeinetan adierazten baitu ezen Gasteizko Udalak ez duela bete Informazio Publikoaren Sarbiderako Euskal Batzordeak emandako 2021/000244 espedienteko 85/2021 Ebazpena. 

AURREKARIAK

1.- 2021eko apirilaren 8an, Xxx andreak aurkeztutako erreklamazioa jaso zen Informazio Publikoaren Sarbiderako Euskal Batzordean; erreklamazio horretan zioenez, informazio-eskaera bat egin zion Gasteizko Udalari, baina ez zuen erantzunik jaso. Erreklamazio hori 2021/000244 kodearekin erregistratu zen.
2.- Erreklamazioarekin batera, 2021eko otsailaren 15ean Gasteizko Udalari egindako informazio-eskaera aurkeztu zuen. Bertan, honako informazio hau eskatzen zen:

«1. Iturritxu kalean jarritako bi radarren datuei buruzko informazioa, bikoiztearen eta kalean 30 km/h-ko muga ezartzearen ondoren. 
a. Radarraren funtzionamendu-orduak egunean/asteko egunaren arabera 
b. 30 km/h-ko abiadura gainditzen duten ibilgailuen kopurua, hilabetea, eguna (hileko eguna, asteko eguna), ordua 
c. 50 km/h-ko abiadura gainditzen duten ibilgailuen kopurua, hilabetea, eguna (hileko eguna, asteko eguna), ordua
 d. 70 km/h-ko abiadura gainditzen duten ibilgailuen kopurua, hilabetea, eguna (hileko eguna, asteko eguna), ordua
2.� Kale horretan abiadurari loturik egondako arau-hausteen harira izapidetutako isunen informazioa 
a. Isunak jartzen diren baldintzak: noiz jartzen dira isunak?, gehiegizko abiadura zenbatekoa denean? 
b. Izapidetutako isun kopurua (abiadura, eguna –hileko eguna, asteko eguna–, ordua 3. Radarretako akordeoi-efektua (radarren azpitik igarotzean frenatzea eta berehala azeleratzea) ekiditeko abiadura-kontroleko bestelako modu batzuei buruzko informazioa 
a. Zein?
b. Orduak? 
c. Hautemandako arau-hausteak? 
4.� Iturritxu kaleko noranzko bakarreko erreian abiadura kontrolatzeko egin diren jarduketei buruzko informazioa (radarrik gabeko tartekoa).
5.� Eremuko ingurumen-kalitateari buruzko informazioa: 
a. Soinu-kutsadurari buruzko datuak (azken 5 urteak) 
b. Ingurumen-kutsadurari buruzko datuak (azken 5 urteak) 
6.� Bikoiztearen ondoren soinu-kutsadurari buruzko araudia betetzeko egin diren jarduketei buruzko informazioa; zehazki, Euskal Autonomia Erkidegoko hots-kutsadurari buruzko urriaren 16ko 213/2012 Dekretuaren 55. artikulua. 
7. Esmaltazioetako biribilgunean, Iturritxu kalean, Jauregilanda kalean eta Maite Zuñiga kalean izandako istripu kopuruari buruzko informazioa: 
a. Tartean daudenak: 2 autoren artekoa, autoa-pertsona, autoa-bizikleta eta abar.
 c. Osasun-zerbitzuen esku-hartzea behar izan duten istripuak. 
d. Talkak pertsonengan zer eragin izan duen.
8.� Ibilgailu kopuruari buruzko informazioa ordu-tarteen, asteko egunen, hileko egunen arabera, honako hauek zehaztuta: 
a. Autoak/Ibilgailu astunak 
9.� Kaleko semaforo guztietako semaforizazio-denborei buruzko informazioa 
a. Oinezkoen/autoen igarotze-denborak, ordu-tartearen eta asteko egunen arabera 
10.� Herritarren postontzian kale horretako zirkulazio-arazoen harira egindako sarrerak, eta kale zehatz bati loturiko gainerakoei jarraipena ematen dietenak»

3.- 2021eko apirilaren 19an, Informazio Publikoaren Sarbiderako Euskal Batzordeak, elektronikoki jakinarazitako idazki baten bidez, Gasteizko Udalari helarazi zion erreklamazioa, gaiari buruzko txostena egin eta hura ebazteko informazio baliagarri oro eman zezan. Jakinarazpena apirilaren 20an onartu zen. Hala ere, horretarako emandako epea igarota, Gasteizko Udalak ez zuen inolako alegaziorik egin; nolanahi ere, Udalaren iritziz informaziorako sarbidea mugatu edo zaildu lezaketen alderdi horiek ezagutzea eta kontuan hartzea desiragarria zatekeen arren, alegaziorik ez egotea ez zen eragozpen izan Batzordeak aurkeztu zitzaion erreklamazioa ebatz zezan. 

4.- Maiatzaren 24an, Informazio Publikoaren Sarbiderako Euskal Batzordeak baietsi egin zuen Xxx andreak aurkeztutako erreklamazioa —Gasteizko Udalari egindako informazio-eskaera ustez ezetsi egin zitzaiolako aurkeztua—, ebazpen horren 12. oinarri juridikoan ezarritakoaren arabera.

Oinarri juridiko horretan honako hau jasotzen da:

«Komenigarria izango litzateke eskatutako informazioaren benetako egoera eta Gasteizko Udalak aurkeztu ahal izan zitzakeen alegazioak ezagutzea, informazio eskuragarria eta datuak apur bat landuz atera litekeena benetan mugatzeko, adibidez, Excel orri arrunt batean emanez. Halaber, lan horietarako beharrezkoak izan zitezkeen baliabideak kontuan hartu ahalko ziren, eta horrek kasuan kasuko zerbitzu publikoa emateko garaian eragina izan lezakeen ala ez. Baina Gasteizko Udalak ez dio erantzun batzorde honen informazio-eskaerari. 

Horregatik guztiagatik, eskatutako informazio-kantitatea kontuan hartuta eta erreklamatuari eragin dakiokeen kaltea edo galera haztatuta —halakorik alegatu ez bada ere— eta informazioa zabaltzearen interes publikoa kontuan hartuta —modu neurritsuan eta mugatuan, haren gaiagatik eta helburuagatik—, batzorde honek uste du eskatutako informazioa eskuratzeko eskaera ezin dela ez onartu; izan ere, informazioa emateko epe luzeagoa ezar daiteke —haren konplexutasunagatik eta bolumenagatik—, eta eman beharreko informazioa zedarritu, egiazki dagoen informaziora mugatuz, lehendik dauden datuak ateratzeko eta ustiatzeko jardueretan oinarrituta.

5.- Ebazpena Gasteizko Udalari jakinarazi zitzaion 2021eko maiatzaren 24an, eta maiatzaren 25ean onartu zuen.

6.- 2021eko urriaren 7an, Xxxandreak beste erreklamazio bat aurkeztu zuen batzorde honetan, eta bertan honako hau azaldu eta eskatu zuen:

«Hauxe azaltzen dut: 2021eko otsailaren 15ean informazio publikoaren hainbat eskaera egin nizkion Gasteizko Udalari. 2021eko apirilaren 8an, erreklamazioa jarri nuen Informazio Publikoaren Sarbiderako Euskal Batzordean, udalaren erantzunik jaso ez nuelako. 2021eko maiatzaren 24an, batzordeak nire eskaera baietsi zuen eta udalari eskatu zion nire eskaerari erantzuteko. Udalak nire eskaerako puntuetako batzuei erantzun zien, honako data hauetan: 2021eko apirilaren 9an (7. puntua), 2021eko maiatzaren 17an (8.-9. puntuak), 2021eko ekainaren 9an (5.-6. puntuak), 2021eko irailaren 1ean (2. puntuaren datu orokor bat, baina ez gainerakoak). Alabaina, oraindik ez dut jaso eskaeretako askoren erantzuna (1.-4. eta 10. puntuak).
 
Hauxe eskatzen dut: «Gasteizko Udalak erantzun diezaiela 2021eko otsailaren 15ean egin nuen informazio publikoaren eskaerako 1.-4. eta 10. puntuei».

7.- 2021eko urriaren 29an, Informazio Publikoaren Sarbiderako Euskal Batzordeak, elektronikoki jakinarazitako idazkiaren bidez, Gasteizko Udalari helarazi zion erreklamazioa, gaiari buruzko txostena egin eta hura ebazteko informazio baliagarri oro eman zezan. Jakinarazpena azaroaren 2an onartu zen. Hala ere, horretarako emandako epea igarota, Gasteizko Udalak ez du inolako alegaziorik egin; nolanahi ere, Udalaren iritziz informaziorako sarbidea mugatu edo zaildu lezaketen alderdi horiek ezagutzea eta kontuan hartzea desiragarria zatekeen arren —hala batzorde honi begira, nola erreklamatzaileak etorkizunean administrazioarekiko auzi-errekurtsoa aurkeztu ahal izateko jarduerei begira—, alegaziorik ez egotea ez da eragozpen Batzordeak aurkeztu zaion erreklamazioa ebazteko.

ZUZENBIDEKO OINARRIAK

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuaren 1. artikuluan ezartzen denez, Euskal Autonomia Erkidegoan Informazio Publikoaren Sarbiderako Batzordearen erantzukizuna izango da Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen (aurrerantzean GIBGOL) laugarren xedapen gehigarrian aurreikusitako zereginak betetzea, Euskadiko Toki Erakundeei buruzko apirilaren 7ko 2/2016 Legearen 65. artikuluan ezarritako araudiarekin lotuta.

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, Batzordeari dagokio Euskal Autonomia Erkidegoko erakunde komun edo toki-erakundeetako administrazio publikoen eta EAEko sektore publikoko gainerako erakundeen berariazko nahiz ustezko ukatzeei buruz aurkezten diren erreklamazioak ebaztea, GIBGOLen 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze araubidea aplikatuz.

3.- Bestalde, GIBGOLen 13. artikuluan ezartzen denez, informazio publikotzat hartzen dira I. tituluaren aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Beraz, batzorde honek erreklamazio hau ebazteko eskumena dauka, eskatutako informazio publikoa Gasteizko Udalaren esku baitago.

4.- Lehenik eta behin, aztertu beharra dago ea benetan erreklamazio berri bat den, 85/2021 Ebazpenaren bidez 2021eko maiatzaren 24an ebatzi zen informazio-eskaera ez den beste bat ukatu zaiolako, edo, bestalde, ebazpen hori bete ez izanaren berri eman eta Batzordeari esku har dezala eskatzeko idazkia den. 

5.- Bada, adierazi behar da 85/2021 Ebazpen horrek amaiera ematen diola administrazio-bideari, eta haren aurka administrazioarekiko auzi-errekurtsoa soilik jar daitekeela, bi hilabeteko epean, ebazpena jakinarazi eta hurrengo egunetik zenbatzen hasita, Euskal Autonomia Erkidegoko Auzitegi Nagusiko Administrazioarekiko Auzien Salan, Administrazioarekiko Auzien Jurisdikzioa arautzen duen uztailaren 13ko 29/1998 Legeak 10.1.m) artikuluan ezarritakoaren arabera.

6.- Dagoeneko ebatzita dagoen espediente bera dela egiaztatuta, adierazi behar da batzorde honek ezin diola berriro eskatu Gasteizko Udalari informazioa bidaltzeko, 85/2021 Ebazpenean eskatu zuen-eta; izan ere, Udalak dagokion instantzian administrazioarekiko auzi-errekurtsoa jarri izan ez balu, informazioa osoa aipatu ebazpenean zehazten den epean bidalita egon behar litzateke.


Aurrekoa ikusita, Informazio Publikoaren Sarbiderako Euskal Batzordeak, aho batez, honako hau


EBAZTEN DU

Lehenengoa - Ezestea Xxx andreak aurkeztutako erreklamazioa, zeinetan adierazten baitzuen ezen Gasteizko Udalak ez zuela bete Informazio Publikoaren Sarbiderako Euskal Batzorde honek emandako 2021/000244 espedienteko 85/2021 Ebazpena. 

Bigarrena.- Ebazpen hau erreklamatzaileari eta Gasteizko Udalari jakinaraztea.

Hirugarrena.- Ebazpena Informazio Publikoaren Sarbiderako Euskal Batzordearen webgunean argitaratzea, erreklamatzaileari eta erreklamatuari jakinarazpena egin eta datu pertsonalak testutik kendu ostean.

Administrazio-bideari amaiera ematen dion ebazpen honen aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik hasita, Euskal Autonomia Erkidegoko Auzitegi Nagusiko Administrazioarekiko Auzien Salan, uztailaren 13ko 29/1998 Legeak, Administrazioarekiko Auzien Jurisdikzioa arautzen duenak, 10.1.m) artikuluan ezarritakoaren arabera.

Vitoria-Gasteiz
Informazio Publikoaren Sarbiderako Euskal Batzordeko burua

